
Ai sedese de marzo finalmente

     S'à proposto de zorno el proprietario

     De provar se l'aspeto de la zente

     Lo podesse guarir dal so lunario

     E dal casoto zà publicamente

     Menando con gran pompa el tafanario

     Venir fora el s'à visto, e co un penin

     Zapar del molo l'ultimo confin.

In bateli desperso el popolazzo

     Ghe zigava a le rechie, el và el và

     E qualche vose interompeva un cazzo

     Nol gà cuor de lassarne so Maestà.

     Paneti ghe sporzeva quel regazzo

     Dal paron in so logo deputà

     E co sto golosezzo quasi in barca

     Se calumava docile el Monarca.

Ma sentindo malfermo el pian balarse

     Soto la regia zampa indispetio

     Da la riva el s'à visto destacarse

     E tornar in casoto a culo indrio;

     E permaloso in bota vendicarse

     Scavezzando col naso in pofardio

     La fabrica de legno, e sui bateli

     Slanzar i pali come ravaneli.

Ve podè imaginar l'urlo e i spaventi

     Del terzo stato, ossia de la canagia,

     Co à scomenzà a svolar sti curadenti

     E a minaciar la testa a la maramgia:

     Testimonio ocular de quei momenti

     Mi no so stà nemigo de la fragia,

     Mi sò che l'è stà un tiro da comedia

     E per molti un principio de tragedia.

